
Afrit sent: Menningar- og viðskiptaráðuneyti 
  Fjármála- og efnahagsráðuneyti 
   

   Reykjavík, 15. mars 2023. 
 
 
Varðar: Umsögn Náttúruminjasafns Íslands við kvörtun vegna fyrirhugaðrar sýningar 

Náttúruminjasafns Íslands í nýjum höfuðstöðvum safnsins á Seltjarnarnesi. 
 
Vísað er í erindi Samkeppniseftirlitsins, dags. 16. febrúar s.l., þar sem óskað er eftir umsögn Náttúru-
minjasafns Íslands við kvörtunarerindi Perlu Norðursins hf. (kt. 561115-1680, hér eftir PN) og Sam-
taka ferðaþjónustunnar (kt. 550269-6359, hér eftir SAF) dags. 20. janúar s.l. (afrit send fjármála- og 
efnahagsráðherra og menningar- og viðskiptaráðherra) í því skyni að undirbyggja ákvörðun Sam-
keppniseftirlisins um tilefni til rannsóknar og forgangsröðunar mála. Sérstaklega er óskað eftir um-
fjöllun um afstöðu til samspils safnalaga annars vegar og hins vegar samkeppnislaga við þau atriði 
sem rakin eru í kvörtunarerindinu. 
 
Í erindi Samkeppniseftirlitsins er óskað eftir því að Náttúruminjasafnið skili umsögn eigi síðar en 2. mars 
2023. Í ljósi umfangs og eðlis málsins, þ.e. kvörtunarerindi sem telur tíu bls. og varðar ekki aðeins 
starfsgrundvöll Náttúruminjasafns Íslands heldur og „þau söfn og þær sýningar sem reknar eru af 
opinberum aðilum og eru í beinni samkeppni við einkaaðila“ (samanber bls. 10 í kvörtunarerindinu) þá 
fór Náttúruminjasafnið fram á frest til að skila umsögn (tölvup. dags. 17. febrúar). Í tölvupósti þ. 21. 
febrúar veitti Samkeppniseftirlitið Náttúruminjasafninu frest til 16. mars 2023.  
 
Í erindi PN og SAF er kvartað yfir fyrirhugaðri sýningu í nýjum höfuðstöðvum Náttúruminjasafnsins,  
Náttúruhúsi í Nesi sem til stendur að opna seint á næsta ári. Því er haldið fram að sýningin verði í 
„beinni samkeppni um erlenda ferðamenn“ á sýningu einkaaðilans PN í Perlunni og að slíkt muni hafa 
„skaðleg áhrif á samkeppni“ þar sem Náttúruminjasafnið njóti „ólögmætra ríkisstyrkja“ er „skekki 
samkeppnisstöðu á markaði“. Kvartendur byggja á því að rekstur fyrirhugaðrar sýningar teljist 
atvinnustarfsemi í skilningi 1. mgr. 2. gr. samkeppnislaga nr. 44/2005. Í kvörtuninni vísa PN og SAF 
jafnframt í meint ákvæði safnalaga nr. 141/2011 þess efnis að Náttúruminjasafninu sé ekki ætlað 
miðla fróðleik og upplýsingum um náttúru Íslands til erlendra ferðamanna, aðeins til íbúa landsins, 
sem á sér enga stoð í lögum.  
 
Kvartendur brýna Samkeppniseftirlitið til þess taka kvörtunina til rannsóknar og athuga hvort fyrir-
huguð sýning Náttúruminjasafnsins í nýju höfuðstöðvunum á Seltjarnarnesi varði mögulegt brot á 
grundvelli 14. gr., 16 gr. og annarra ákvæða samkeppnislaga. Þá telja kvartendur jafnframt að 
uppbygging Náttúruminjasafnsins með sýningahaldi í nýju höfuðstöðvunum á Seltjarnarnesi varði 
ákvæði EES-samningsins á grundvelli meintrar ríkisaðstoðar og að erindi þess efnis verði sent 
Eftirlitsstofnun EFTA. 
 
Umsögn Náttúruminjasafns Íslands sem fylgir hér á eftir er tvískipt. Fyrst er gerð grein fyrir afstöðu 

NMSÍ til samspils kvörtunaratriða við safnalög og samkeppnislög. Þá er gerð grein fyrir athugasemd-

um Náttúruminjasafnsins við ýmis einstök atriði í málatilbúnaði PN og SAF sem safnið telur ástæðu til 

að vekja athygli á, enda er í mörgum tilfellum um að ræða hreinar rangfærslur og afbakanir um 

athafnir og fyrirætlanir Náttúruminjasafnsins sem tengjast sýningahaldi og rekstri safnsins fyrr, nú og 

í framtíð. 

A. Um samspil við safnalög og samkeppnislög 
Varðandi samspil safnalaga og samkeppnislaga telur Náttúruminjasafn Íslands (hér eftir NMSÍ) að líta 
þurfi til forsögu safnsins og lögmælts hlutverks safnsins.  
 
Náttúruminjasafn Íslands á rætur að rekja til ofanverðrar 19. aldar, til stofndags forvera safnsins, Hins 
íslenska náttúrufræðifélags (HÍN) 16. júní 1889. Meginhlutverk HÍN var „að koma upp sem fullkomn-
ustu náttúrugripasafni á Íslandi, sem sé eign landsins og geymt í Reykjavík.“ Þessi hartnær 135 ára 
gamli draumur HÍN er fyrst nú, með tilkomu fyrsta eigin húsnæðis NMSÍ, Náttúruhúsinu í Nesi, að 
raungerast með viðeigandi hætti. Það væri illt í efni ef fégráðug öfl í landinu spilltu fyrir þessum 
draumi sem þjóðin öll og gestir landsins hafa beðið býsna lengi eftir að rættist.      
 
Náttúruminjasafn Íslands er höfuðsafn á sviði náttúrufræða, eitt þriggja höfuðsafna landsins auk 
Þjóðminjasafns Íslands og Listasafns Íslands, og hefur víðtækum, ríkum og miðlægum skyldum að 
gegna á sínu sviði (sbr. 8. gr. safnalaga nr. 141/2011 og 1. gr. laga um Náttúruminjasafn Íslands nr. 
35/2007).  
 
NMSÍ telur að ákvörðun aðila, hvort sem er einkaaðila eða opinbers aðila, um að hefja rekstur sýning-
ar sem með einhverjum hætti fjallar um eða byggir á fyrirbærum sem teljast til sviðs náttúrufræða og 
kann að skarast með afmörkuðum hætti við lögbundið starfssvið safns sem skilgreint er sem höfuð-
safn, geti ekki orðið til þess að raska lögbundnu hlutverki og skyldum NMSÍ sem höfuðsafns á sviði 
náttúrufræða.  
 
NMSÍ telur að ekki sé rétt að líta svo á að NMSÍ, frekar en hin höfuðsöfnin tvö, njóti einkaleyfis eða 
verndar í skilningi 14. gr. samkeppnislaga. Þegar horft er til hinna víðtæku skyldna NMSÍ sem höfuð-
safns, sbr. 8. gr. safnalaga og skv. lögum nr. 35/2007, verður því ekki haldið fram með réttu að NMSÍ 
starfi í skjóli einkaleyfis eða verndar. Hið rétta er að höfuðsöfn fá til umráða ákveðna fjármuni ár 
hvert og þurfa að forgangsraða því takmarkaða fjármagni í viðleitni sinni við að sinna lögboðnum 
skyldum. Í þessu ljósi er það mat NMSÍ að efnisákvæði 14. gr. samkeppnislaga geti ekki átt við um 
starfsemi safnsins eins og byggt sá á af hálfu kærenda. Þá er á því byggt að starfsemi NMSÍ sé ekki 
atvinnustarfsemi í skilningi 1. mgr. 2. gr. laga nr. 141/2011. 
 
Einnig má benda á að með 6. gr. laga um nr. 35/2007 um NMSÍ er safninu heimilt, en ekki skylt, að 
innheimta aðgangseyri. Er það í rökbundnu samhengi við skyldu safnsins til þess að miðla fræðslu um 
íslenska náttúru eins og kveðið er á um í 2. gr. laganna. Þá má og benda á að sú skylda NMSÍ að miðla 
og fræða um náttúru Íslands verður ekki með góðu móti skilinn frá öðrum skyldum NMSÍ um upplýs-
ingaöflun, skráningar-, rannsóknar- og varðveislustörf á sviði náttúruvísinda. Það að einhver aðili sem 
ekki hefur til þess lagaskyldu ákveði að setja upp í hagnaðarskyni sýningu um afmarkaða þætti nátt-
úrufræða sem líklegir eru taldir til vinsælda hverju sinni, getur þannig ekki orðið til þess að víkja til 
hliðar lögskipuðu hlutverki NMSÍ.    
 
Þá er rétt að benda á að eðli máls samkvæmt eru engar sérstakar faglegar kröfur gerðar til þeirra sem 
ákveða að opna sýningu af þeim toga sem PN rekur og því liggur ekkert fyrir um að fyrirhuguð sýning 
NMSÍ í Náttúruhúsi í Nesi og sýning PN í Perlunni séu samanburðarhæfar hvað faglega framsetningu 
sýningarefnis varðar. 
 
Af þeim sökum sem að ofan eru raktar er það mat NMSÍ að ekkert tilefni sé til þess að Samkeppnis-
eftirlitið aðhafist á grunni framkominnar kvörtunar, hvorki m.t.t. 14. gr. né 16. gr. samkeppnislaga. 

B. Aðrar athugasemdir NMSÍ við ýmis kvörtunaratriði og málatilbúnað PN og SAF. 

Í kvörtunarerindi PN og SAF eru fjölmörg atriði sem vert er að gera athugasemdir við enda í mörgum 

tilfellum um að ræða hreinar rangfærslur, órökstuddar staðhæfingar og afbakanir um gerðir og fyrir-

ætlanir NMSÍ sem tengjast sýningahaldi og rekstri safnsins.     

Hér á eftir fara alls 28 tölusettir liðir með athugasemdum NMSÍ og vísa töluliðirnir til jafnmargra, 

tölusettra athugasemda sem NMSÍ hefur fært inn á hægri spássíu kvörtunarerindis PN og SAF til 

Samkeppniseftirlitsins dags. 20. janúar 2023 (sjá meðfylgjandi fylgiskjal). 

Nr. 1.  
Vakin er athygli Samkeppniseftirlitsins á því að skv. bestu vitund NMSÍ er kvörtun PN og SAF ekki sett 

fram með samþykki eða á vegum stjórna þeirra tveggja hluthafa sem mynda PN (Perla Norðursins hf. 

(561115-1680) og fara með rekstur sýningarinnar í Perlunni, þ.e.a.s. Eignarhaldsfélagið Perla Norðurs-

ins 2 ehf. (420616-1550, 1% hlutdeild) og Eignarhaldsfélagið Perla Norðursins ehf. (590416-0290, 99% 

hlutdeild). NMSÍ er heldur ekki kunnugt um að stjórn Perluvina ehf. (431215-0550), sem á um 27% 

hlut í báðum fyrrnefndum eignarhaldsfélögum, hafi fjallað um eða samþykkt kvörtun PN og SAF áður 

en kvörtunin var sett fram. Það er skoðun NMSÍ að með því að nota heitið „Perla Norðursins“ í kvört-

unarerindinu sé í raun verið að blekkja Samkeppniseftirlitið, þ.e. að villa á sér heimildir með því að 

gefa í skyn að rekstraraðili Perlunnar, eignarhaldsfélögin tvö, standi að baki kærunni. 

Þá er athygli Samkeppniseftirlitsins vakin á því að kennitala SAF er rangt rituð á forsíðu kvörtunar-

erindisins. 

Nr. 2. og 3. 
Fullyrðingar um „beina samkeppni“ eru settar fram í kvörtuninni án þess að vera studdar nokkrum 

rökum eða gögnum. Enginn rökstuðningur eða markaðsfræðileg gögn er lögð fram, t.d. um fjölda 

ferðamanna og eða áhuga þeirra á að heimsækja tilteknar sýningar eða ekki, ólíkar jafnt sem líkar.  

Kærendur ganga út frá því að mögulegir gestir Náttúruminjasafnsins í höfuðstöðvum safnsins á 

Seltjarnarnesi verði að miklu eða jafnvel að öllu leyti þeir sömu og kunna að heimsækja sýningu PN í 

Perlunni.1 Þá ganga kærendur einnig út frá því að þeir gestir sem heimsækja kunna Náttúruhúsið í 

Nesi muni ekki heimsækja sýningu PN (og NMSÍ) í Perlunni. NMSÍ telur að framangreindar forsendur 

kærenda séu afar vafasamar svo ekki sé dýpra í árinni tekið, auk þess að vera algerlega órökstuddar.  

Þar við bætist að sýningahald NMSÍ í Náttúruhúsinu í Nesi, þar sem hafið, líffræðilegur fjölbreytileiki 
og loftslagsmál verða meginviðfangsefni, verður með allt öðru sniði, áherslum og yfirbragði en sá 
hluti sýningar PN í Perlunni sem fjallar um hafið, en það er lítill hluti sýningar PN og mun takmarkaðri  
umfjöllun en verður hjá NMSÍ í Náttúruhúsinu. 
 

Nr. 4 og 5. 
Lögum samkvæmt (35/2007) ber NMSÍ að starfrækja miðlun upplýsinga og gagna um náttúrufræðileg 

efni með sýningahaldi og öðrum hætti, auk þess að safna munum og gögnum, rannsaka, skrá og varð-

veita þá. Sýningastarfsemi er óaðskiljanlegur hluti af heildarstarfsemi NMSÍ, allir starfsþættir eru 

samofnir. NMSÍ ber skv. lögum að sinna miðlun með ýmsum hætti, svo sem með útgáfustarfsemi, 

vefsetri, á samfélagsmiðlum og með beinni kennslu, en sér í lagi þó með sýningahaldi. Engin rök stand 

til þess að skilja að fjárhagslegan þátt miðlunar með sýningahaldi frá öðrum rekstrar- eða útgjalda-

þáttum í starfsemi NMSÍ enda eru allir starfsþættir safnsins samofnir. 

 
1 Hér skal minnt á að NMSÍ rekur einnig sýningu í Perlunni, Vatnið í náttúru Íslands, og er það gert skv. 
afnotasamningi til 15 ára við Eignarhaldsfélagið Perlu Norðursins 2 ehf. (420616-1550) og PN. 

Vakin er athygli á því að NMSÍ er stofnun í almannaeigu, sem ekki er ætlað að bera hagnað eða 

fjárhagslegan arð af starfsemi sinni, sbr. einnig safnalög nr. 141/2011 og siðareglur Alþjóðaráðs safna, 

ICOM sem má kynna sér á heimasíðu Íslandsdeildar ICOM (https://icom.is/sidareglur/#utgafa).   

Viðfangsefni NMSÍ eru náttúru- og menningarminjar/arfur sem eru friðlýstar og/eða verndaðar með 

öðrum hætti, í sumum tilfellum náttúrumunir sem um gilda jafnt íslensk lög og alþjóðlegar samþykkt-

ir eða samningar um verndun og meðferð; minjar og munir sem teljast til sameignar þjóðarinnar og/ 

eða mannkyns, og sem ekki er ætlað að afhenda einkaaðilum sem reka hagnaðardrifna starfsemi.   

Gott dæmi um náttúrugrip af síðastnefndu tagi er beinagrind íslandssléttbaks (Eubalaena glacialis) 

sem NMSÍ hefur fengið að láni til langs tíma frá samstarfsaðila sínum í Kaupmannahöfn og systur-

stofnun, Náttúrufræðisafni Danmerkur (Statens Naturhistoriske Museum). Beinagrindin verður aðal-

sýningagripurinn í Náttúruhúsinu í Nesi. Um er að ræða afar fágætan náttúrugrip, en hvalurinn var 

veiddur við Ísland 1891, tegund sem fyrr á öldum var algeng við Ísland en er nú á barmi útrýmingar 

og friðlýst fyrir löngu. Um náttúrugripinn gilda ýmis lög og reglur um meðferð og umsjón, m.a. reglur 

CITES um flutning og meðferð dýra í útrýmingarhættu, sem NMSÍ sem höfuðsafn á sviði náttúrufræða 

er fært um að annast.  

Nr. 6. 
Athafnir NMSÍ hafa ekki skaðleg áhrif á samkeppni, þvert á móti hefur starfsemi NMSÍ góð áhrif á 
samkeppni. Þetta gerir NMSÍ m.a. með því að efla samkeppnishæfni Íslands og styrkja innviði sam-
félagsins m.t.t. mennta og fræðslu, sem vel að merkja er óháð þjóðerni hjá NMSÍ, og með vandaðri 
starfsemi og háu þjónustustigi í sýningahaldi sem eykur hróður Íslands og orðstír NMSÍ. Þannig dregur 
NMSÍ fleiri gesti til landsins en ella, þ.m.t. á sýningar, jafnt opinberra aðila sem einkaaðila.  

Gott dæmi um þetta er sýning NMSÍ í Perlunni, Vatnið í Náttúru Íslands. Sýningin er afar vinsæl og 
dregur til sín íslenskan almenning, sérstaklega skólaæsku og fjölskyldufólk, og einkum þó erlenda 
ferðamenn. Árið 2019 heimsóttu um 200.000 gestir sýninguna, sem er aðsóknarmet á einstaka sýn-
ingu á Íslandi. Um 10–15% gesta voru íslenskir ríkisborgara. Gestafjöldi NMSÍ í Perlunni þetta árið var 
um 40% allra gesta sem ku hafa greitt PN aðgangseyri á sýningar PN og NMSÍ í Perlunni (erlendir 
ferðamenn sem greiða fyrir aðgang á sýningu PN fá jafnframt aðgang að sýningu NMSÍ). 

Það vitnar líka um ágæti og vinsældir sýningar NMSÍ í Perlunni að árið 2019 hlaut sýning NMSÍ hin 
eftirsóttu evrópsku RedDot hönnunarverðlaun. Sýningin var auk þess tilnefnd til Íslensku safnaverð-
launanna árið 2020 og hlaut tilnefningu til Evrópsku safnaverðlaunanna 2022.  

Hvað samkeppnistal varðar ber að taka fram að NMSÍ fær engar tekjur af sölu aðgangseyris inn í 
Perluna, þær renna allar til PN. 

 
Nr. 7. 
Varðandi notkun þessa heitis, „Perla Norðursins“ hvetur NMSÍ Samkeppniseftirlitið til þess að ganga 

úr skugga um hvort átt sé við raunverulega eigendur PN, þ.e. áðurnefnd tvö eignarhaldsfélög eða ein-

staka hluthafa í þeim félögum, t.d. Perluvini ehf., sem eru rekstraraðilar á sýningu PN í Perlunni. Þetta 

skiptir væntanlega máli varðandi m.a. aðild að SAF. Perluvinir ehf. eru það a.m.k. ekki.  

Hér ber að geta þess að Perluvinir ehf. var stofnað haustið 2015 með það að meginmarkmiði að 

styðja við sýningastarfsemi NMSÍ í Perlunni. Síðar eignuðust Perluvinir hlut í áðurnefndum tveimur 

eignarhaldsfélögum sem sjá um rekstur í Perlunni.  

Þá ber að taka fram að afnotasamningur sem gerður var í ágúst 2018 vegna aðkomu NMSÍ að starf-

semi í Perlunni, var gerður við Eignarhaldsfélagið Perla Norðursins ehf (590416-0290) og PN. 

Nr. 8. 
Áður en PN og eignarhaldsfélögin tvö um rekstur sýninga í Perlunni komu til sögunnar var Perlan 

orðin vinsæll ferðamannastaður, jafnvel þannig að nokkur hundruð þúsund gestir komu þar við á 

hverju ári, einkum til að njóta útsýnis, viðburða og veitinga. Það er mikilvægt að hafa þetta í huga 

þegar kærendur fjalla um vinsældir staðarins eftir að PN hóf þar rekstur 2017. Og, vel að merkja, 

NMSÍ heldur því fram að vinsældir staðarins á allra síðustu árum séu einnig að þakka starfsemi NMSÍ 

með sýningunni Vatnið í náttúru Íslands sem er á 2. hæð hússins, afmörkuð frá sýningahaldi PN 

annars staðar í húsinu. Þannig nýtur PN góðs af sýningu NMSÍ sem var var opnuð 1. desember 2018.  

Nr. 9.  
Varðandi „Hinar margverðlaunuðu sýningar í Perlunni“ ber að taka fram að NMSÍ er ekki kunnugt um 

að aðrar sýningar en sýning NMSÍ í Perlunni, Vatnið í náttúru Íslands, hafi hlotið eiginleg verðlaun og 

tilnefningar til verðlauna (sjá umfjöllun í aths. nr. 6). Verðlaun og tilnefningar vegna sýningar NMSÍ 

stuðla að mati NMSÍ að hróðri og vinsældum Perlunnar, sem vafalaust gagnast PN beint í meiri 

gestafjölda en ella, jafnt íslenskra sem erlendra.  

Nr. 10. 
Því er andmælt eindregið að sýning PN í Perlunni og fyrirhuguð sýning NMSÍ í Náttúruhúsinu Í Nesi 
muni varða „að miklu leyti sömu þætti“. Sem fyrr segir þá tefla kærendur ekki fram haldbærum rök-
um eða gögnum varðandi þá staðhæfingu að „engar líkur“ séu á því að erlendir ferðamenn muni 
kaupa sér aðgang á bæði sýningu NMSÍ í höfuðstöðvunum á Seltjarnarnesi og sýningu PN (og NMSÍ) í 
Perlunni. Í raun má allt eins staðhæfa að hluti ferðamanna, jafnvel allir, muni sækja heim bæði Nátt-
úruhúsið Í Nesi og Perluna og greiða fyrir aðgang á báðum stöðum. Þá er að mati NMSÍ allt eins líklegt 
að sömu ferðamenn sem sækja kunna sýningar NMSÍ bæði í Seltjarnarnesi og í Perlunni og sýningu 
PN í Perlunni, muni einnig sækja aðrar sýningar á höfuðborgarsvæðinu og víðar á landinu. 

Þá skal ítrekað að efnistök og innihald sýninga hjá NMSÍ og PN í Perlunni eru verulega frábrugðin og 
verða það einnig á sýningu NMSÍ í Náttúruhúsinu í Nesi. Hönnun, framleiðsla og uppsetning á sýning-
unni á Seltjarnarnesi er í útboðsferli á evrópska efnahagssvæðinu og er niðurstöðu dómnefndar að 
vænta innan tíðar á tillögum þriggja aðila (valdir í forvali af tillögum níu aðila). 

Nr. 11. 
Hvorki í lögum nr. 35/2007 um Náttúruminjasafn Íslands né í safnalögum nr. 141/2011 sem taka til 

starfsemi NMSÍ verður séð að höfuðsafn þjóðarinnar í náttúrufræðum skuli miðla fróðleik og upplýs-

ingum um náttúrufræðileg efni til tiltekinnar þjóðar eða til gesta af tilteknu þjóðerni.  

Miðluninni er ekki ætlað að einskorðast við Íslendinga. Þvert á móti er höfuðsafninu ætlað að sinna 

öllum óháð þjóðerni, kyni, stétt, menntun o.s.frv. Þetta atriði er undirstrikað í fimm ára stefnuyfir-

lýsingu NMSÍ 2023-2027, þar sem áhersla er lögð á það að miðlun NMSÍ skuli vera fyrir alla. NMSÍ 

mismunar ekki gestum sýninga sinna eftir þjóðerni. Slíkt væri og í trássi við siðareglur Alþjóðaráðs 

safna (ICOM) sem NMSÍ starfar í samræmi við (sjá heimasíðu Íslandsdeildar ICOM). Allir sem áhuga 

hafa að heimsækja sýningar NMSÍ og aðra miðlunaratburði eru velkomnir. Miðlun í texta fer fram 

jafnan á íslensku og ensku. 

Með fyrirhugaðri sýningu NMSÍ í Náttúruhúsi í Nesi er safnið að sinna lögboðnu hlutverki sínu. Í 1. gr. 

safnalaga nr. 141/2011 kemur fram að í þeim sé:  

... kveðið á um skipulag safnastarfs í þeim tilgangi að efla starfsemi safna við varðveislu 

menningar- og náttúruarfs Íslands, tryggja að honum verði skilað óspilltum til komandi 

kynslóða, veita fólki aðgang að honum og stuðla að aukinni þekkingu á þessari arfleifð og 

skilningi á tengslum hennar við umheiminn. 



6 
 

Eins og fram kemur í 8. gr. safnalaga og í 1. gr. laga nr. 35/2007 um NMSÍ er NMSÍ höfuðsafn á sviði 

náttúrufræða og hefur skyldum að gegna sem slíkt. Höfuðsöfn landsins eru þrjú, en auk NMSÍ eru það 

Þjóðminjasafn Íslands og Listasafn Íslands. 

Hlutverk NMSÍ er víðtækt og skal NMSÍ samkvæmt 2. gr. laga um safnið meðal annars:  

… varpa ljósi á náttúru Íslands, náttúrusögu landsins, nýtingu náttúruauðlinda og náttúruvernd, 
auk þess að varpa ljósi á samspil manns og náttúru og á náttúru landsins í alþjóðlegu 
samhengi. ... Safnið aflar upplýsinga sem veita yfirlit yfir náttúru Íslands og nýtingu 
náttúruauðlinda innan lands og utan og annast kynningu með sýningum og annarri 
fræðslustarfsemi með það að markmiði að veita sem víðtækasta sýn á íslenska náttúru. Safnið 
skal miðla fræðslu um íslenska náttúru til skóla, fjölmiðla og almennings. 

Eðli málsins samkvæmt snýr starfsemi NMSÍ að náttúruarfi Íslands. Af safnalögum má ráða að starfs-
emi íslenskra safna er ekki ætlað að vera einkamál Íslendinga. Þetta endurspeglast m.a. í því að í 
safnaráði skal sitja fulltrúi tilnefndur af Íslandsdeild Alþjóðaráðs safna (ICOM). Fullyrðingar kærenda 
um að íslensk söfn hafi einungis skyldum að gegna gagnvart Íslendingum hafa ekki stoð. Engin ákvæði 
er mæla beinlínis fyrir um slíkt er að finna í íslenskum lögum auk þess sem slík ákvæði teldust án efa 
fara í bága við ákvæði alþjóðasamninga sem Ísland á aðild að og banna mismunun, m.a. á grunni 
þjóðernis.  

Þá má geta þess að í umfjöllun um höfuðsöfn á heimasíðu Safnaráðs segir m.a: 

Höfuðsöfn skulu hafa forustu í málefnum safna á sínu sviði, stuðla að eflingu og samræmi í 
safnastarfi og leiða faglegt samstarf safna og annarra aðila. Höfuðsöfn skulu leitast við að efla 
og auka þekkingu og færni starfsfólks safna. 
 
Höfuðsöfn skulu annast kynningu á sérsviði sínu innan lands og utan. 

Í ljósi lagalegrar stöðu Safnaráðs verður að telja að álit ráðsins hvað varðar hlutverk höfuðsafna hafi 
þýðingu. 

Nr. 12. 
Sjá aths. nr. 11. Líkt og á við um lög nr. 35/2007 er hvergi tekið fram í safnalögum nr. 141/2011 að 
söfn séu rekin til að þjóna Íslendingum einvörðungu. Staðhæfingar kærenda um annað eiga sér enga 
stoð í lögum, auk þess að vera ill framkvæmanlegar í reynd.  

Nr. 13 og 14. 
Hér er mikilvægt að taka fram að NMSÍ átti frumkvæði að og tók virkan þátt í viðræðum við Reykja-
víkurborg og Landsbréf ITF I um sýningasamstarf í Perlunni áður en PN kom til sögunnar. Þessu til 
stuðnings má m.a. benda á bréf NMSÍ dags. 20.03. 2014 til Landsbréfa ITF I, þar sem efnistök og hug-
myndafræði allsherjar sýningar um náttúru Íslands í allri Perlunni á vegum NMSÍ voru á dagskrá. Sjá 
einnig athugasemd nr. 23. 
 
Það er rétt staðhæft hjá kærendum að …„Ekki var gert ráð fyrir neinni aðkomu Náttúruminjasafnsins í 

þessari auglýsingu.“ Það var heldur ekki gert ráð fyrir PN, né að nokkur annar tiltekinn aðili „ætti 

aðkomu að auglýsingunni“. Þetta var einskonar opin samkeppni, frjáls öllum að taka þátt í.  

Það skal hins vegar tekið fram að NMSÍ og Perluvinir ehf. lögðu til heilmikið efni og vinnu varðandi þá 

tillögu sem hluthafar Perlu Norðursins ehf. lögðu fram í svokölluðu Hugmyndaskjali sem Perla Norð-

ursins ehf. í auglýstri samkeppni Reykjavíkurborgar í febrúar 2016 (Reykjavíkurborg kynnti auglýsing-

una 6. janúar 2016). Á meðal þeirra sem skrifuðu undir tillöguna (bls. 54–55) eru þáverandi stjórnar-

formaður Perluvina ehf. og núv. framkvæmdastjóri Perluvina ehf., þ.e. stjórnarmenn þess félags sem 

var stofnað gagngert til að tryggja NMSÍ aðkomu og aðstöðu til að sinna lögbundnum hlutverkum sín-

um í Perlunni. Á bls. 56 í Hugmyndaskjalinu er jafnframt getið um samstarf við NMSÍ og á bls. 58 og 

59 er starfsmanni NMSÍ og verkefnaráðnum sýningahönnuði á vegum NMSÍ þakkað fyrir framlag til 

tillögu Perlu Norðursins ehf.  

Í þessu samhengi er einnig vert að benda á að á bls. 1 í nokkurs konar fylgiskjali með áðurnefndu Hug-

myndaskjali Perlu Norðursins ehf., sem gefið var út 6. janúar 2017 og ber heitið Phase II Exhibits. 

Interpretive Plan and Concept Design, er greint frá því að frekari þróun á sýningagerð á nýrri 2. hæð í 

Perlunni muni velta á því hvort af samstarfi verði á milli Perlu Norðursins ehf. og NMSÍ og hvort NMSÍ 

takist að fjármagna sýningu sína (sem á endanum varð sýningin Vatnið í náttúru Íslands). 

Af öllu framangreindu má ljóst vera að frá upphafi daga „Perlu Norðursins“, í hvaða mynd eða hvaða 

kennitölu sem hún ber, var ávallt gert ráð fyrir samstarfi og aðkomu NMSÍ að sýningahaldi í Perlunni. 

Sem og að NMSÍ hafi löngu fyrir daga PN og tengdra félaga verið með eigin áætlanir um eigið 

sýningahald í Perlunni.  

Nr. 15. 
Hér gætir ónákvæmni í lýsingu kærenda því NMSÍ samdi ekki aðeins við PN heldur einnig við Eignar-
haldsfélagið Perla Norðursins ehf. (590416-0290). 

Nr. 16. 
Við þennan málflutning PN og SAF er mikilvægt að taka fram í fyrsta lagi að PN hirðir allar tekjur af 

sölu aðgangsmiða í Perluna og í öðru lagi að aðgangseyrir sem erlendir ferðamenn greiða til PN gildir 

bæði fyrir sýningar PN og NMSÍ, Vatnið í náttúru Íslands. Fjöldi erlendra gesta fyrsta heila starfsár 

NMSÍ var um 160.000 manns. Í fyrra heimsóttu alls um 180.000 manns sýningu NMSÍ, þar af um 

145.000 erlendir ferðamenn, og enn fleiri heimsóttu sýningu PN. Þannig má ætla að sýning NMSÍ 

skipti umtalsverðu máli í tekjuöflun PN.  

Þá skal tekið fram að það fyrikomulag hjá PN um að krefja ekki þá gesti Perlunnar um aðgangseyri 

sem hafa íslenska kennitölu og vilja heimsækja sýningu NMSÍ, er alfarið ákvörðun PN. 

Í þessu sambandi er einnig mikilvægt að benda á að allur stofnkostnaður við hönnun, framleiðslu og 

uppsetningu á sýningu NMSÍ Vatnið í náttúru Íslands var greiddur af ríkinu, um 300 m.kr. Þá er kostn-

aður við árlegt viðhald og almennur rekstur sýningarinnar (utan launa) einnig greiddur af ríkinu (10-

15 m.kr. á ári), sem og kostnaður (3–7 m.kr.) við tímabundnar sýningar í afmörkuðu rými sem NMSÍ 

hefur til umráða á sýningu sinni á 2. hæð hússins. Framangreind útgjöld NMSÍ vegna sýningahalds í 

Perlunni koma PN til góða að því leyti að sýningar NMSÍ eru vandaðar og vinsælar og draga vafalítið 

fleiri gesti að en ella sem PN hagnast á.  

Við þetta má jafnframt bæta að NMSÍ lagði PN til endurgjaldslausa vinnu við sýningagerð PN, þ.m.t. 

vinnu við efnistök og textasmíð, að ógleymdum endurgjaldslausum lánum á sýningargripum sem 

gegna umtalsverðu hlutverki á sýningu PN.    

Af framangreindu má ráða að samstarf og samvinna milli NMSÍ og PN hefur frá upphafi verið umtals-

verð og því kemur þessi kvörtun í garð Náttúrumijasafsnins að vissu leyti eins og skrattinn úr 

sauðaleggnum. 

Nr. 17. 
Hér er rangt farið með. Hvergi í Fýsileikakönnuninni (sjá einkum bls. 21) er staðhæft að NMSÍ geri ráð 
fyrir að áætlaður gestafjöldi í Náttúruhúsið í Nesi muni „taka yfir flestar ef ekki allar heimsóknir 
erlendra ferðamanna" í Perluna. Þessi staðhæfing kvartenda á enga stoð í Fýsileikakönnuninni. 

Rétt er hins vegar að NMSÍ gengur út frá þeirri forsendu að gestafjöldi í höfuðstöðvarnar kunni að 
verða þegar fram í sækir ekki síðri en hann hefur verið á sýningu NMSÍ í Perlunni þegar best hefur 

látið (ca. 200.000 gestir). Og, vel að merkja, það koma fleiri gestir í Perluna en þeir sem heimsækja 
sýningu NMSÍ. NMSÍ gerir ekki ráð fyrir að jafnmargir muni heimsækja Náttúruhúsið í Nesi og þeir 
sem heimsækja Perluna, a.m.k. ekki til að byrja með. Ef ferðamönnum heldur hins vegar áfram að 
fjölga eins og undanfarin ár og markaðurinn stækkar þá má gera ráð fyrir að enn fleiri gestir heimsæki 
Náttúruhúsið í Nesi, rétt eins og á sýningar PN og annarra sem stunda sýningahald í landinu.  

NMSÍ telur að engin haldbær gögn eða rök styðji þá ályktun/afstöðu kærenda að gestir sem heimsæki 
sýningar NMSÍ muni ekki heimsækja sýningar á vegum PN, eða öfugt. 

Nr. 18. 
Hér er rangt með farið eins og áður hefur verið bent á. Miðlunarhlutverk NMSÍ er skv. lögum óháð 

þjóðerni. 

Nr. 19. 
Við eigum í töluverðum erfiðleikum með að skilja þessa framsetningu. Hér eru á ferð býsna mörg og 

stór ef, skyldi og kynni sem erfitt er átta sig á. Ítrekað skal að hvergi í Fýsileikakönnuninni er því haldið 

fram að meginþorri erlendra ferðamanna sem kann að heimsækja Náttúruhúsið í Nesi myndi þ.a.l. 

ákveða að fara ekki á sýningu eða sýningar í Perlunni. Hér gera kærendur NMSÍ upp afstöðu og/eða 

leggja NMSÍ orð í munn sem enga stoð eiga í raunveruleikanum.  

Þá er vert að benda á að sýning PN í Perlunni flokkast ekki undir „safn“ skv. skilningi safnalaga, heldur 

flokkast starfsemi PN undir sýningu.   

Þá má benda á að NMSÍ á umtalsverðra hagsmuna að gæta varðandi það að rekstur sýninga í Perlunni 

gangi vel áfram.    

Nr. 20. 
Taka ber fram að tölur um hugsanlegan aðgangseyri eru byggðar á gögnum frá 2019-2020 (gert fyrir 
Fýsileikakönnunina sem kom út haustið 2020). Síðan þá hefur verð aðgangsmiða breyst (hækkað), líkt 
og gerst hefur hjá PN (er í dag kr. 4.990). Stakur miði í dag hjá hinum höfuðsöfnunum tveimur er kr. 
2.200-2.500 og kr. 4.400 fyrir heilsársmiða. Það er mjög líklegt að miðaverð hjá NMSÍ verði á svipuð-
um nótum og hjá hinum höfuðsöfnunum tveimur, Þjóðminjasafninu og Listasafni Íslands. Verður þá 
lítill ef nokkur munur á verðlagningu aðgöngumiða hjá NMSÍ og PN.  

Nr. 21.  
Að mati NMSÍ er starfsemi þess undanþegin reglum um ríkisaðstoð enda um að ræða grunnstoð í 

mikilvægri lögákveðinni menningarstarfsemi sem ekki er rekin í hagnaðarskyni. Að öðru leyti vísar 

NMSÍ til þess sem fram kemur í umsögn menningar- og viðskiptaráðuneytis um þetta atriði. Vert er 

þó að vekja athygli á því að ef starfsemi eins höfuðsafns brýtur í bága við EES-reglur vegna sýninga-

halds gildir það sama um hin höfuðsöfnin tvö sem og öll önnur eiginleg söfn sem starfrækja sýninga-

hald í opinberri eigu á landinu. Slík niðurstaða merkti að líkindum að leggja þyrfti niður allt safnastarf 

á Íslandi og innan EES-svæðisins sem nýtur opinberrar fjármögnunar. 

Nr. 22. 
Ítrekað skal að hvergi í gögnum NMSÍ er því haldið fram eða ýjað að því að erlendir ferðamenn muni 

frekar sækja Náttúruhúsið í Nesi en Perluna vegna lægra miðaverðs. Hér gera PN og SAF NMSÍ upp 

afstöðu sem ekki er fótur fyrir. 

Nr. 23. 
Rétt er að koma hér að nokkrum mikilvægum atriðum í frásögn kvartenda af hugmyndum og áætl-

unum um sýningahald í Perlunni því töluvert vantar upp á að hún sé sannleikanum samkvæm.  

Um það bil þremur árum áður en PN og tengd félög voru stofnuð og hugmyndir þeirra um sýningu í 

Perlunni litu dagsins ljós hafði NMSÍ sett fram heildstæðar tillögur um sýningahald í Perlunni. Á þeim 

tíma stóð til að allt húsið yrði tekið undir starfsemi NMSÍ. Krúnudjásn sýningarinnar og kjörgripur átti 

að vera beinagrind steypireyðar (Balaenoptera musculus). NMSÍ lét gera tölvulíkan af beinagrindinni 

og fjöldann allan af kyrrmyndum, þ.m.t. þá mynd sem kvartendur birta í kvörtunarerindinu.  

Kvartendur halda því fram að beinagrindin hafi verið teiknuð inn í sýningarrými PN í Perlunni. Þetta er 

alrangt. Myndin var unnin fyrir NMSÍ á árinu 2013 og fyrst birt á kynningarblaði („Perlan fær nýtt hlut-

verk“) á vegum Skrifstofu eigna og atvinnuþróunar hjá Reykjavíkurborg haustið 2013. Á kynningar-

blaðinu eru kynnt áform NMSÍ um sýningahald í Perlunni. Umrædd mynd var einnig kynnt í erindi for-

stöðumanns NMSÍ sam hann hélt í boði Ferðamálastofu 13. desember 2013 („Náttúruminjasafn 

Íslands og ferðaþjónustan: tengsl og gagnkvæmir hagsmunir“) 

(ferdamalastofa.is/static/files/ferdamalastofa/Frettamyndir/2013/desember/natturuminjasafn.pdf). 

Allt árið 2013 og 2014 og fram á 2015 stóðu yfir þreifingar um sýningasamstarf milli NMSÍ, Reykja-

víkurborgar og Landsbréfa ITF (sjóður Landsbankans). Meðan á þessum þreifingum stóð, sem PN kom 

hvergi nærri, var ávallt gert ráð fyrir að beinagrind stórhvelis yrði hryggjarstykkið í sýningahaldinu. 

Um frumhugmyndir NMSI um sýningahald í Perlunni og þreifingar við hugsanlega samstarfsaðila má 

m.a. lesa í fyrrnefndu erindi forstöðumanns NMSÍ hjá Ferðamálstofu og í bréfi sem NMSÍ sendi 

Landsbréfum ITF I þann 20. mars 2014 („Sýningahald í Perlunni undir merkjum Náttúruminjasafns 

Íslands – nýtt rekstrarsnið“).  

Þegar ljóst var að ekkert yrði af framangreindu samstarfi milli NMSÍ, Reykjavíkurborgar og Landsbréfa 

þá sneri NMSÍ sér til annarra mögulegra samstarfsaðila um sýningahald í Perlunni. Stofnun Perluvina 

ehf. haustið 2015 var liður í því að koma starfsemi NMSÍ fyrir í Perlunni og til að orðlengja það ekki 

frekar, þá keyptu Perluvinir ehf. sig inn í eignarhaldsfélögin tvö sem eru hinir beinu rekstraraðilar að 

sýningu PN í Perlunni.  

Eftir að Perluvinir ehf. komu til sögunnar með hlut sinn í eignarhaldsfélögunum hófst samstarf og 

vinna NMSÍ við PN um sýningagerð í Perlunni. Þar á meðal kynnti NMSÍ fyrir PN (Gunnari Gunnarssyni 

og Finnboga Jónssyni) hugmyndir um mögulegt lán á beinagrind íslandssléttbaks, eða þrívíddarskönn-

un og prentun á beinagrind. Nú var sjónum NMSÍ ekki lengur beint að steypireyði heldur horft til 

beinagrindar íslandssléttbaks. Steypireyðurin var gefin upp á bátinn, aðallega vegna þess að Sigmund-

ur Davíð Gunnlaugsson, þáverandi forsætisráðherra, ákvað að umrædd beinagrind skyldi ekki hanga á 

vegum NMSÍ í Perlunni í Reykjavík heldur liggja á gólfi í Hvalasafninu á Húsavík, í kjördæmi hans.  

Öllu tali og kveinstöfum kvartenda um svik, pretti og stuld NMSÍ á sýningarhugmyndum um 

beinagrind hvala er því vísað til föðurhúsanna.  

Nr. 24. 
Eins og áður hefur verið vikið að (sjá aths. nr. 20) þá er sú verðlagning sem sett var fram í Fýsileika-
könnuninni orðin 4-5 ára og verð hefur síðan hækkað hjá flestum ef ekki öllum söfnum og sýningar-
aðilum í landinu. Sem dæmi má nefna að árskort hjá Listasafni Íslands (eitt þriggja höfuðsafnanna) er 
nú kr. 4.400, sem er mjög nærri verði fyrir komu fullorðins, erlends gests á sýningar PN og NMSÍ í 
Perlunni.  

Þá bendir NMSÍ á að verð aðgöngumiða ræður ekki alltaf vali gesta á hvaða sýningu eða safn skuli 
heimsækja. Ódýrar sýningar geta verið lélegar eða óáhugaverðar og haft í för með sér lélega aðsókn. 
Á hinn bóginn geta dýrar sýningar verið mjög vinsælar, og öfugt ef þær eru lélegar. Það sem skiptir 
mestu máli í markaðslegu tillit eru einmitt efnistök og gæði sýninga og, ekki síst, þjónusta sem boðið 
er upp á. Yfirverðlagning kann einnig að spilla fyrir. 

Nr. 25. 
Að jafna saman rekstri á einu höfuðsafna þjóðarinnar við rekstur á líkamsræktarsölum líkt og kvart-
endur gera ber að mati NMSÍ vott um alvarlegan skilningsskort á starfsemi opinberrar stofnunar sem 
telst til grunnstoða í menningar- og menntastarfsemi landsins, stofnunar sem hefur ríkum lögboðnum 
skyldum að gegna varðandi rannsóknir, skráningu, varðveislu, aðgengi og fræðslu um menningar- og 
náttúruarfi landsins. 

NMSÍ ber lögum skv. að safna, skrá, varðveita, rannsaka og miðla til almennings um náttúru Íslands, 
náttúrusögu, náttúruvernd og nýtingu náttúrunnar og tryggja með því móti arfinn og aðgengi al-
mennings að honum. NMSÍ telst til grunnstoða í mennta- og menningarlífi í landinu, þar sem miðlun, 
með sýningum og öðrum hætti, er hluti af kjarnastarfseminni. 

Nr. 26. 
Samkvæmt rekstraráætlun NMSÍ fyrir fyrsta heila starfsár safnsins eftir að nýjar höfuðstöðvar safns-
ins verða opnaðar á Seltjarnarnesi, er áætlað að tekjur af aðgangsmiðasölu verði um 20% af heildar-
útgjöldum, ef allt gengur eftir með fjölda greiðandi gesta. Þegar fram í sækir er vonast til að tekjur af 
miðasölu muni nema 30–40% af heildarútgjöldum. 

Nr. 27.  
Sjá fyrri athugasemdir nr. 20 og 24 varðandi verðlagningu. 

Nr. 28. 
Það er mat NMSÍ að fyrirhuguð opnun á Náttúruhúsinu í Nesi muni styrkja innviði í landinu hvað varð-

ar þjónustu við landsmenn og gesti landsins á sviði náttúrufræða, afþreyingar og ferðamennsku, svo 

það helsta sé nefnt. Samkeppnishæfni Íslands sem áfangastaðar fyrir erlenda ferðamenn og Náttúru-

minjasafnsins sem menntastofnunar fyrir skóla landsins og almenning mun eflast með starfsemi í 

nýjum höfuðstöðvum, líkt og þekkt er í löndunum í kringum okkur þar sem öflugar safna- og rann-

sóknastofnanir á vegum hins opinbera gegna svipuðu hlutverki og NMSÍ. Slíkt gagnast líka fyrirtæk-

jum í einkageiranum sem hafa það að markmiði að hámarka gróða sinn. 

 
Niðurlag 

Að lokum mótmælir Náttúruminjasafn Íslands kröfum og málatilbúnaði kvartenda í heild sinni og 
ítrekar að ekki sé tilefni til aðgerða af hálfu Samkeppniseftirlitsins á grunni kvörtunar Perlu 
Norðursins hf. og Samtaka ferðaþjónustunnar. 
 

 
 

Virðingarfyllst, 
 
 
 

Hilmar J. Malmquist, forstöðumaður. 
 


